
1․ Ընթացիկ իրավիճակը և իրավական ակտի ընդունման անհրաժեշտությունը
2017 թվականի հուլիս ամսից Հարկադիր կատարումն ապահովող ծառայությունում (այսուհետ՝ Ծառայություն) հարուցված կատարողական վարույթներով հետախուզման մեջ գտնվող ավտոմեքենաները Ոստիկանության Ճանապարհային Ոստիկանության կողմից բերման են ենթարկվում Ծառայության վարչական տարածք, ուստի առաջանում է բերման ենթարկված ավտոմեքենաները հատուկ պահպանվող տարածք անվնաս տեղափոխելու և մինչև հարկադիր էլեկտրոնային աճուրդով իրացնելը, կամ պարտապանի կողմից պարտավորությունների ամբողջական մարումը դրանց պահպանելու անհրաժեշտություն։ Բացի տրանսպորտային միջոցներից, նույն խնդիրն է առաջանում նաև  պարտապաններից առգրավված այլ գույքի տեղափոխման և պահպանման դեպքերում։ Նշված խնդիրների լուծման համար Ծառայության կողմից վերջին չորս տարիների ընթացքում վարձակալվում են տարածքներ, հայտարարվում են մրցույթներ տրանսպորտային միջոցների քարշակման, ինչպես նաև այլ գույքի տեղափոխման համար, ինչը կապված է պետական բյուջեից տվյալ ծառայությունների դիմաց բավականին մեծ ֆինանսական միջոցների ծախսման հետ։
Մասնավորապես՝ 2017 թվականից մինչև 2022 թվականի հունվարի 1-ը նշված ծառայությունների դիմաց Ծառայության կողմից իրականացվել է շուրջ 164,000․0 հազար ՀՀ դրամ գումար, որից միայն տարածքների վարձակալության դիմաց 159․000․000 ՀՀ դրամ, քարշակման ծառայությունների դիմաց՝ շուրջ 5․000․000 ՀՀ դրամ գումար, այսինքն՝ տարեկան միջին ծախսը կազմում է 36․400․000 ՀՀ դրամ գումար, որը, սկսած 2019 թվականից, ֆինանսավորվում է պետական բյուջեից։
Հետախուզման արդյունքում հայտնաբերված տրանսպորտային միջոցների և այլ գույքի պատշաճ պահպանման համար անհրաժեշտ տարածքի ապահովման խնդրի հրատապությունը պայմանավորված է նաև այն հանգամանքով, որ 2021 թվականի ընթացքում Ծառայությունում գրանցվել է կատարողական վարույթների քանակական աննախադեպ աճ։ Նշված աճը շարունակվում է նաև 2022 թվականին և կազմում է ամսական շուրջ 20%, ինչն իր հերթին հանգեցնելու է նրան, որ անհրաժեշտ է լինելու վարձակալել ավելի մեծ և անվտանգության տեսակետից ավելի լավ կահավորված տարածքներ, որը իր հերթին ավելացնելու է վարձավճարը և պահանջելու է ավելի շատ ֆինանսական միջոցներ։
Ընդ որում, նույնիսկ վարձակալության, տրանսպորտային միջոցների քարշակման, գույքի տեղափոխման համար անհրաժեշտ ահռելի ֆինանսական միջոցների հարցը մի կողմ թողնելու դեպքում էլ ակնհայտ է, որ Ծառայության հատուկ պահպանվող տարածքը հետախուզման արդյունքում հայտնաբերված տրանսպորտային միջոցների և առգրավված այլ գույքի պահպանման համար գոհացուցիչ ու արդյունավետ լուծում չէ, քանի որ տարածքում հրդեհավտանգ վիճակ, տարածքը փակ չէ և մեքենաները կայանվում են բաց երկնքի տակ, առկա չէ տեսահսկման պատշաճ համակարգ տեսահսկման, ինչպիսի պայմաններում բազմաթիվ են այդ տարածքում պահպանվող տրանսպորտային միջոցների առանձին մասերի, գողությունները, բաց երկնքի տակ մնալու, եղանակային պայմանների ազդեցության հետևանքով տրանսպորային միջոցների վիճակի էական վատրաթացման դեպքերը և այլն։
Ելնելով վերոգրյալից և հաշվի առնելով պետական բյուջեի միջոցների տնօրինման արդյունավետությունն ու ծախսարդյունավետությունն ապահովելու հրամայականը՝ անհրաժեշտություն է առաջացել Պաշտպանության նախարարության սեփականությունը հանդիսացող և Պաշտպանության նախարարության կողմից չօգտագործվող անշարժ գույքի ցանկում ընդգրկված ք․Երևան, Թևոսյան փողոց թիվ 4 հասցեում գտնվող 1,082 հա տարածքը ու 902,5 ք․մ շենք-շինությունները ՀՀ կառավարության համապատասխան որոշմամբ Հարկադիր կատարումն ապահովող ծառայությանը հատկացնելու համար։

2․ Առաջարկվող կարգավորման բնույթը
Նախագծով առաջարկվում է Հայաստանի Հանրապետության սեփականությունը հանդիսացող՝ ք․ Երևան, Թևոսյան փողոց N 4 հասցեում գտնվող 1,0825 հա ընդհանուր մակերեսով հողամասը և 902,5 քառ. մետր մակերեսով շենքերը և շինությունները հետ վերցնել Հայաստանի Հանրապետության պաշտպանության նախարարությունից և ամրացնել Հայաստանի Հանրապետության արդարադատության նախարարության Հարկադիր կատարումն ապահովող ծառայությանը։

3․ Կարգավորման նպատակը, ակնկալվող արդյունքները
Առաջարկվող նպատակը կատարողական վարույթի շրջանակում առգրավված տրանսպորտային միջոցների և առգրավված այլ գույքի պատշաճ և արդյունավետ պահպանությունն ապահովելն է։
Նախագծի ընդունման արդյունքում ակնկալվում է էականորեն կրճատել պետական բյուջեից Ծառայության կողմից տարածքների վարձակալության համար հատկացվող դրամական միջոցները, ապահովել առգրավված տրանսպորտային միջոցների և գույքի պատշաճ պահպանությունը․ վերջնականապես լուծել առգրավված տրանսպորտային միջոցների և այլ գույքի ապահով պահպանման խնդիրները։

4․ Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Արդարադատության նախարարության Հարկադիր կատարումն ապահովող ծառայության կողմից։

5․ Նախագծի ընդունման դեպքում լրացուցիչ ֆինանսական միջոցների անհրաժեշտության, պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման մասին
Նախագծի ընդունման կապակցությամբ պետական բյուջեում նախատեսվում է ծախսերի նվազեցում՝ տարեկան շուրջ 41․000․000 ՀՀ դրամ գումարով:

6․ Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Որոշման նախագիծը բխում է Կառավարության 2021-2026թթ. ծրագրի 6.7 կետով սահմանված՝ պետական գույքի արդյունավետ կառավարման նպատակի կենսագործման անհրաժեշտությունից, որով  Մասնավորապես, ամրագրված է, որ սահմանվելու է պետության գործառույթների իրականացման համար անհրաժեշտ օտարման ոչ ենթակա անշարժ գույքի կազմը և նախընտրելի կառուցվածքը, ինչպես նաև ծախսերի կրճատման նպատակով ապահովվելու է պետական համակարգի մարմինների կողմից Հայաստանի Հանրապետության պետական բյուջեի միջոցների հաշվին օգտագործվող ոչ պետական սեփականություն համարվող տարածքների փոխարինումը պետության սեփականություն համարվող համապատասխան տարածքներով։ 
